


DATOS HISTÓRICOS: 
Os primeiros vestixios de vida humana datan da Idade de 

Ferro (Século VI a C.), nos que chega a tribu celta "Bíbalos" con 
diferentes asentamentos no concello. Habitan un castro encadrado 
no lugar que hoxe ocupa a vila, do que quedan mostras xa que en 

1728  atópase na torre do Castelo unha prancha 
de bronce labrada que pertencía a esta tribu, a 
cal presenta unha inscripción presuntamente 
votiva adicada a “Aeciamunniaeco”. No ano 30 
a.C. o emperador romano Augusto somete as 
terras vianesas, presentándose así este pobo, que 
foi o primeiro en explotar o entorno, e que 
chegou dende a cidade "Forum Bibalorum" 

polos ramais da Calzada XVIII do Itinerario de Antonino “Vía 
Nova”, que comunicaba Viana con Roma. Consérvase no lugar de 
Cepedelo un marco chamado Miliario que marcaba as distancias 
da calzada. O “Camiño Real” de Rubiais, un relevo atopado en 
Bembibre (que data do Século I ao III) e o “Ara”, representan os 
achados e construccións máis significativas do paso desta 
civilización.  

No Século XII, baixo o reinado de Fernando II de León, se 
reedifica e poboa a parte alta da vila (ano 1180). Froito desta 
reedificaión xurde o que hoxe se coñece como “O Cabo da Vila”, 
barrio máis antigo que medrou a carón da fortaleza, e no que 
podemos atopar diferentes escudos que brasonan as vivendas. 

Na segunda metade do Século XV chega a “Guerra 
Irmandiña”, na que a Torre vianesa sofre importantes danos a 
mans dos irmandiños, polo que a finais de século volta de novo a 
reconstruirse posiblemente por parte dos vencidos. Xa no Século 
XVI o Rei Carlos I constitúe o Marquesado de Viana a favor de 
D. Pedro Pimentel. Os seus descendentes foron herdando este 
Marquesado durante varias xeracións, o que fixo que a pegada dos 
Pimentel quedara para sempre na lembranza da vila, pois hoxe o 
escudo heráldico vianés leva as armas do seu primeiro marqués 
Don Pedro Pimentel. 

Os séculos XVII, XVIII e XIX deixan a arquitectura que a 
nobreza da época adoitaba levantar para convertilas en residencias 
familiares, os Pazos, casas solariegas de grandes dimensións e 
amplos xardíns que amosan sinais heráldicas e portalóns 
brasonados. No concello aínda permanecen os de Grixoa, 
Oumoso, Fradelo, Punxeiro e Ramilo. 

En 1820 queda constituído o Partido Xudicial de Monterrei 
no que Viana do Bolo figura incluída xunto a outros dezasete 
concellos; dous anos despois confórmase a Provincia de Ourense 
da que a vila entra a formar parte en 1833, e  un ano máis tarde 
pasa a depender do Partido Xudicial de Verín. Finalmente, a 
Constitución de 1812 fai que xurdan catro "axuntamentos" que 
eran Grixoa, Rubiais, Viana (que o foron en 1821) e Solveira (que 
o foi en 1822); os cales coa recuperación do municipalismo de 
1835 se unen integrándose no de Viana do Bolo. 

En maio de 2013 o escudo e a bandeira vianesa son 
aprobados polo Consello da Xunta. 

 
ITINERARIO TURÍSTICO: 
1. AS MAZAIRAS: 

Histórica rúa que debe o seu nome ás 
árbores que nela se espallaban tempo atrás. 
Centro neurálxico da vida comercial e social 
que desemboca na Praza Maior e alberga 
vivendas centenarias, testemuñas das pasaxes 
da historia vianesa.  

A pedra iluminada e mollada no inverno, 
e o ambiente de terrazas no verán, converten 
a este lugar nun deses emprazamentos de imprescindible visita que 
perdura na memoria de quen a visita. 

2. PILÓN PRAZA MAIOR:  
Este monumento honra aos demócratas liberais que en 

outubro de 1830 e para loitar contra o absolutismo de Fernando 
VII se rebelaron acaudillados por D. Antonio Rodríguez Bordás e 

o seu irmán José, sendo reducidos e executados na 
mesma praza polo capitán D. Nazario de Eguia. O 
15 de abril de 1856 as Cortes Constituintes asinan un 
Dictame mediante o cal os declararon “Beneméritos da 
Patria”, concedendo ademais unha dotación de 120 
reais para a construcción dun monumento de pedra 

que perpetuara a memoria deste heróico alzamento.  
3. CASA BRASONADA PRAZA MAIOR: 

Edificación de corte barroco con soportais 
nos baixos, que presenta un reloxo de sol na parte 
de arriba á dereita da súa fachada e un escudo 
cuartelado de artillería, coroado ao timbre e con 
referencias aos apelidos Macías, Quiroga, Somoza 
Diéguez e Aguilar.  
4. CASA BRASONADA RÚA SANTO CRISTO: 

No inicio da rúa, lugar no que se atopaba a entrada principal á 
fortaleza de Viana do Bolo, da que se conserva un único debuxo 

depositado no Arquivo de Simancas; 
esta vivenda presenta dous escudos 
na súa fachada. Un ovalado á 
esquerda, con adornos de troita 
raiada, referencias ao apelido Gayoso 
e celado ao timbre; e outro á dereita, 

polo apelido Salgado, con torre rodeada de cadea e dúas aguias 
peteirando nunha salgadeira.  
5. CASA PARROQUIAL: 

Residencia eclesiástica con brasonado 
monumental formado por un escudo 
cuartelado (de referencia aos apelidos 
Araújo, Enríquez e Sotelo), sostido por 
leóns, lambrequíns e fuguras humanas; Cruz 
de Santiago e pombas por Salgado. Coroa 
unha celada de mudanza de armas.  
6. CASA BRASONADA RÚA BOA VISTA: 

Nuhha zona de escaleiras esta vivenda amosa un 
escudo cuartelado en cruz polos apelidos Losada, 
Araújo, Oca e González. Ao timbre leva unha celada 
con figura humana e todo o seu contorno figura 
ornado con lambrequíns.  
7. CASA BRASONADA RÚA SANTO CRISTO: 

Situado na fachada lateral, distingue a esta vivenda un escudo 
cuarteado sobre orla e timbrado con unha celada 
empenachada. Presenta tres lagartos en referencia 
ao apelido Losada; unha árbore con lebrel por Oca; 
tres troitas por Gayoso e tres lanzas por Saavedra. 
Ao seu carón, pode ollarse a fermosa galería de 
madeira tallada e pintada de branco, que recibe aos 
que camiñan por esta rúa en sentido ascendente.  
8. CAPELA DA SOIDADE:  

Este lugar de culto garda entre as súas paredes unha 
importante pasaxe da historia vianesa, pois 
conta a tradición popular que o Cristo que ten 
nas mans a Virxe da Soidade do seu retablo 
sudou o 7 de decembro de 1623. Como 
constancia desta “miragre” quedou unha 
Certificación Eclesiástica cuio orixinal se garda 

no arquivo parroquial e unha copia da mesma figura enmarcada e 
pendurada dunha das paredes desta capela con camposanto. 
Presenta ademais unha escaleira de acceso lateral a un balcón 
interior que foi de uso da nobreza. O seu camposanto é digno de 
mención polas súas lápidas señoriais.  

9. PASEO DO MERLEGO: 
Por este entorno de historia e tradición, polo que descurre a 

antiga muralla da fortificación vianesa, paga a pena desfrutar dun 
paseo entre árbores autóctonas mentres se visualiza a ladeira do 
promontorio que conforma o Cabo da Vila e que cae ata fundirse 
nas augas do encoro. Na zona final, preto da confluenza coa 
estrada, existe un área habilitada para o descanso. 
10. TORRE DE HOMENAXE: 

Construída arredor do ano 800 para a defensa da invasión dos 
mouros, foi reedificada por primeira vez por Fernando II no 
derradeiro cuarto do Século XII e de novo tras as 
Guerras Irmandiñas de mediados do Século XV. 
Forma parte da antiga fortaleza da vila. Asentada 
nun terreo de planta oval que ocupaba un antigo 
castro celta no actual barrio do Cabo da Vila. De 
base cadrada, posúe 24 almeas, muros 
monótonos, paredes exteriores angulares, fiestras 
enreixadas e unha altura total de 18 metros 
aproximadamente. Está protexida pola Lei de Patrimonio 
Histórico e na actualidade alberga o Museo Etnográfico.  
11. CONCELLO VELLO: 

Na Praza do Cabo da Vila está este 
edificio oficial que foi sede do Concello e 
que presenta na súa fachada un escudete en 
referencia ao apelido Pimentel. Actualmente 
serve como local de diferentes asociacións.  
12. CASA BRASONADA PRAZA CABO DA VILA: 

Coroa esta vivenda un escudo monumental de gran 
curiosidade xa que está angulado e enfocado cara as rúas Igrexa e 
Praza Cabo da Vila. Trátase dun cuartelado con referencia aos 
apelidos Martínez, Alvarado, Acosta e Gayoso. 
No alto leva celada con rostros de anxiños e todo 
vai sostido por leóns e diferentes adornos. Esta 
Praza acolle eventos festivos, como o “Enterro da 
Sardiña” co que remata o ciclo do Entroido; e o 
xantar da “Festa de Época”, celebrada a finais do 
mes de agosto para lembrar a vida na vila nos 
primeiros anos so Século XX (tal e como a 
contou Nicolás Tenorio no seu libro “La aldea Gallega”).  
13 A-B. CAPELAS CEMITERIO:  

É interesante adicar uns intres en observar unha capela 
privada e abandonada que se atopa fronte a entrada do cemiterio 

pola rúa San Amaro. Xa no interior do 
camposanto, álzase unha segunda capela 
construída en pedra; sillería nos laterais, porta e 
fiestra, e o resto en mamposto asentado en 
horizontal salvo na parte superior da porta con 
figura dun inicio de arco de medio punto. O 

arco superior da fachada principal figura coroado por unha cruz 
latina de pedra, baixo a que se ubica un vano romboidal.  
14. PASEO DOS XARDÍNS: 

Na parte baixa da zona antiga, este lugar de paseo e lecer 
convértese nun privilexiado emprazamento que permite disfrutar 
dunha fermosa vista da vila bañada polo encoro. Dende este 
balcón poden adiviñarse baixo as augas a antiga confluenza dos 
ríos Camba e Bibei coñecida como “entrambasaugas” e a Ponte de 
Santo Antonio (situada baixo a actual) cuberta pola auga nos anos 
sesenta.  
15. CASA BRASONADA RÚA CONSTITUCIÓN:  

Ao incio das escaleiras atopamos un escudo 
cuartelado en cruz, casco ao timbre e falcón no cima. 
Coas armas dos Gayoso, nove roeles dispostos en 
dúas liñas de catro co xefe no medio, brazo sostendo 
puñal e cinco estacas por Quiroga respectivamente. 
 

16. IGREXA SANTA MARÍA: 
A Igrexa Parroquial amosa tres particularidades que a fan 

interesante: 1. Na parede leste da sacristía existe unha fiestra 
xeminada construída en granito, cuia morfoloxía presenta dous 
arcos de ferradura iguais entre sí e separados por unha columna 
monolítica decorada con once follas con nervo e círculo central 
no seu capitel, respondendo a súa feitura a técnicas visigóticas 
catalogadas como copia dun orixinal prerrománico. 2. Unha “Cruz 
Procesional” (114 x 52 cm.), construída en prata no ano 1589 por 
Gonzalo de Cea, cunha parte sobredourada. 3. Don Santiago 
Morán “El Viejo” (Viana do Bolo 1571-Madrid 1626), foi pintor 
de cámara de Felipe III (sucedeuno no cargo Diego de 
Velázquez), e regalou á igrexa da vila na que foi bautizado unha 
“Custodia” de prata que se conserva na mesma coas inscricións 
literais “es para la Iglesia de Santa María de la villa de Viana” (na parte 
superior da tapa), e “esta custodia dió Santiago Morán pintor de Cámara 
de Su Magesta Año 1623” (na zona inferior). 

17. CASA DO CONCELLO (PAZO BUGALLAL): 
A Casa do Concello está ubicada nun antigo pazo construído 

no Século XVIII propiedade dos Condes de Bugallal. A condesa 
Dona Adelaida García-Flores e Rodríguez, natural de Viana do 
Bolo, foi unha muller benefactora coa vila, contribuindo a través 
do seu Patronato “San Castor e Santa Adelaida” ás fundacións da 
Biblioteca Pública Municipal (antigamente situada nos baixos do 
pazo) e da Escola de Ensino Primario. As escaleiras que o cruzan 
forman parte da rúa. 
18. ARA ROMANA: 

Este obxeto relixioso e funerario da Antiga Roma, vestixio 
que esta civilización deixou na vila, é un bloque 
de granito de base con moldura na parte inicial e 
o resto liso, un corpo central liso no cal houbo 
unha inscripción votiva hoxe borrada e o remate 
na zona superior que comenza nunha moldura e 
finaliza de xeito redondeado. Ten unhas medidas 
de 70,50 cm. de alto (distribuídas respectivamente 
nas zonas anteriormente descritas en 12,50 cm., 37 cm. e 21 cm.); 
e un ancho que varía tamén nas mesmas zonas a razón de 40,30 
cm. (parte baixa), 31 cm. (parte media) e 37 cm. (parte superior).    
19. ANTIGO CUARTEL: 

Construcción en pedra monótona que foi sede do cuartel da 
Garda Civil, emprazado a pouca distancia das dependencias da 
Torre de Homenaxe habilitada como cárcere durante as décadas 
centrais do Século XX. 
20. CASA FEIJOO SOTOMAYOR: 

Propiedade de Don Camilo Feijoo de Sotomayor e Cejo, 
Marquina e Montes (Vizconde de San 
Rosendo e Marqúes de Santa Ilduara), foi 
en setembro de 1858 o lugar no que se 
celebrou un banquete coa presenza da 
raíña Isabel II de Borbón e toda a familia 
real, que fixeron unha parada na vila á volta 

dunha viaxe por Galicia e Asturias. Para este evento foi encargada 
unha vaixela de louza esmaltada en azul cobalto e ouro á fábrica 
sevillana “La Cartuja” (fundada polo comerciante inglés Carlos 
Pickman Jones); formada por un total de 163 pezas, levando todas 
o escudo da casa dos Feijoo coas iniciais “F.S” en ouro. Un dos 
platos pode verse na exposición do Museo Arqueolóxico 
Provincial de Ourense. 


